http://www.berria.info/testua_ikusi.php?Saila=euskalherria&Iturria=BERRIA&Data=2005-04-23&Produktua=BERRIA&Edizioa=00&Orria=014&Kont=020
2005-04-23                  702 hitz

Mario Salegi hil da, euskaldunon 'enbaxadorea' New Yorken 

New York hiriko Mount Sinai erietxean izan da azken hilabete eta erdian 


i. murua uria Ameriketako Estatu Batuetara joandako euskal herritarrei beti gauza bera esaten zien Mario Salegik: «Gelditu zaitez denbora batez, ikasi ahal duzun guztia, eta etxera itzuli». Berak ere hori nahi zuen: 1941ean New Yorkera heldu zenetik AEBak izan zituen bizileku nagusi, baina Euskal Herrira itzultzeko erabakia hartua zuen. Asmoa bete gabe joan da, ordea. Atzo hil zen, New York hiriko Mount Sinai ospitalean, 86 urterekin. Azken hilabete eta erdia egin du erietxean. Tarte horretan bi aldiz sartu da koman, eta bi aldiz esnatu. Kontziente zegoela hil zen. 

Hala ere, senideek gogoan dute Salegiren nahia. Gaur haren gorpua erraustuko dute eta hamabost egun barru, errautsen erdiak Euskal Herrira ekarriko dituzte; Aralarren zabaltzeko.Militante komunista eta Jagi-Jagi mugimenduko kidea gaztaroan, Eusko Gudarostean gudari 1936ko gerran, erresistentzian aritua frankismoaren lehen urteetan, AEBetako Itsas Armadan soldadu II. Mundu Gerraren bukaeran, kazetaria hainbat egunkari eta aldizkaritan, argitaletxe baten sortzailea, idazlea eta, batez ere, euskal herritarren New Yorkeko enbaxadorea, hara joandako hamaika euskal herritarri Manhattango etxeko ateak zabaldu dizkiona. «Bere bizitza kontatzea gure herriaren XX. mendeko historia kontatzea da», esan zuen Iñaki Egañak, Mario Salegiren elkarrizketa biografikoaren egileak (Mario Salegi, la pasión del siglo XX, 1999), liburua aurkeztu zuenean. Salegik berak bi liburu idatzi ditu, Morir en Irun (1980) eta Operación Carlomagno (1988), eta Iñaki Egañarekin elkarlanean, FBIk eta CIAk Euskal Herriari buruz egindako agiri hautatuak bildu ditu beste batean: Expediente Vasco. CIA y FBI en Euskal Herria (2003). 

Ezkertiarra eta abertzalea Mario Salegi (Donostia, 1918) Gazteria Komunistetako kide egin zen gaztaroan. Kontatzen zuenez, aitak kafea hartu ohi zuen tabernaren atean aritu ohi zen Euzkadi Roja aldizkaria oihuka saltzen, «aita gogaitzeko», EAJkoa baitzen. 1935an, Donostiatik Pariseraino oinez joan zen beste bi kiderekin batera, 25 egunetan, faxismoaren aurkako nazioarteko batzarrean parte hartzera; hogeita bost egun behar izan zituzten. Komunistekin etsita itzuli zen batzar hartatik, eta Jagi-Jagi mugimendura hurbildu zen (EAJtik bereizitako talde erradikala). 

1936ko gerra uztailaren 21ean hasi zen Salegirentzat, Donostian. Etxeko atarian tiro eta oihu batzuk entzun orduko jantzi, pistola hartu eta kalera irten zen egun hartan. Nauticoaren eta Kasinoaren asaltoetan hartu zuen parte Salegik. «[Nauticoan] dozena bat guardia zibil preso hartu eta UGTko egoitzara bidali genituen; han garbitu zituzten», kontatu zion Berriako Tartea gehigarriari, 2003ko abenduaren 5ean argitaratuko elkarrizketan. Kasinoan, berriz, metrailadora batez jabetu zen Salegi: «Oraindik ere han daude harekin jo nituen arrastoak».ANVren Euzko Indarra batailoiaren sorreran parte hartu zuen, eta harekin borrokatu zen hainbat frontetan, hala Loiolako santutegian, Irunen, Urretxun, Zornotzan eta Asturiasen. Beste gudari asko bezala Santoñako Itunaren ondoren preso hartu eta El Dueson espetxeratu zuten. Burgosera eraman zuten gero, Francoren Armadarekin lan behartuak egitera. 1940an aske gelditu zen eta, Francoren erregimenaren aurkako hainbat ekintzatan parte hartu ondoren, New Yorkera joan zen ihesi 1941ean, Cadizen itsasoratuta. II. Mundu Gerraren bukaeran AEBetako Itsas Armadan sartu zen, eta Ozeno Barean aritu zen. AEBetako hiritartasuna hartu zuen.1946an Parisera jo zuen, erbesteko Eusko Jaurlaritzako eta EAJko agintari nagusiak Ðeta aitaÐ zeuden hirira, Francoren aurkako altxamendua egosten ari zirelakoan. Baina haserre alde egin zuen handik, Italiara, Parisen Francori aurre egiteko asmorik sumatu ez zuelako.Mexikon ere ibili zen, 1950ean AEBetara joan aurretik. Ez zen garairik onenean itzuli, maccarthismoaren sasoi ilunak baitziren. Komunismoaren aurkako gurutzada berak ere jasan zuela kontatzen zuen Salegik, FBIkoak atzetik izaten zituela, lanpostu bat galdu zuela, eta nabigatzeko baimena ukatu ziotela.EAJrekin beti oso kritiko izanik ere, harremanik izan zuen New Yorken bai Jose Antonio Agirre lehendakariarekin, baita Jesus Galindez ere, EAJren eta Jaurlaritzaren ordezkaria New Yorken, 1956an era misteriotsuan desagertua.1952an ezkondu zen Miriam Nurnberg-ekin, geroztik bidelagun izan duenarekin. Emazteak eta biek sortu zuten 1960ko hamarkadan Committe of Americans for Basque Survival, euskal auziari eta frankismoari buruzko informazioa argitaratu eta banatzeko. Euskal Herrira begira bizi izan da beti. 2003ko otsailaren 20an Egunkaria itxi zutenean, emazteak eta biek antolatu zuten elkarretaratzea NBEren aurrean. 2003ko abenduan Expediente Vasco liburuaren aurkezpena zela eta Euskal Herrira etorri zenean, omenaldia egin zion Nabarralde elkarteak. 

